
Flurin e Seraina Barandun s’allegran scu 

minch’an e scu millis d’oters iffaunts sün Na-

del. Già daspö eivnas exerciteschan els in scou-

la pel teaterin da bös-chin. La saira es riveda, 

la famiglia Barandun vaiva passanto gia tuot il 

di insembel, causa cha tuots vaivan liber. Els 

sun ieus insembel al lej da Staz a fer üna bella 

grillada. Cun quell’ideja nu d’eira la famiglia 

suletta, la riva dal lej e la terrassa dal restorant 

d’eiran plainischmas. Per furtüna d’eira Sar Ba-

randun già ieu sü la bunura bod per reserver 

üna plazza per ster pachific ed eir ün löët per 

brasser las liangias per gianter. 

Ils 24 december 2100 d’eira ün di da bel-

lezza, passa 20 gros ed il sulagl splenduraiva 

da bunura a la saira. L’atmosfera intuorn tuot 

il lej d’eira plain allegria, üngün nu vaiva da 

fer prescha e pudaiva giodair il di da Nadel, il 

zievamezdi vaiva il restorant organiso ün Nicu-

laus chi guardaiva dals iffaunts. El es gnieu cun 

ün grand sach ed el vaiva dafatta cumpagnia, 

na be dal Schmutzli, ma eir dad ün esan. Il Ni-

culaus ho lura scumpartieu a tuot ils iffaunts 

bunteds da Nadel. Orandschas fras-chas, man-

darinas, tschiculattas ed il pü important, per 

minch’ün üna raketa. Che plaschair da vzair ils 

öglins glüschaints dals pitschens. 

Mincha famiglia vaiva piglio cun se sias li-

angias e tuot brassaiva e mangiaiva in cumpa-

gnia. Intuorn las 5, cur cha d’eira güsta gnieu 

s-chür, ho cumanzo il teaterin. Las magistras 

vaivan miss ad ir ün pitschen palc a la riva, 

uschè cha’ls baps e las mammas vzaivan a lur 

iffaunts. Eir il  ravarenda d’eira rivo sü ed ho 

tgnieu sia predgia sül palc. Zieva la fin da la 

festa da bös-chin s’ho la granda part fat sün via 

vers chesa – a spettaivan auncha regalins da 

gnir paquettos oura. 

Cur cha Flurin e Seraina d’eiran in let e 

durmivan clos, sun duonna e sar Barandun 

auncha ieus sün terrassa ed haun bavieu in-

sembel ün magöl vin. Els d’eiran aunch’adüna 

be in chotschas cuortas e t-shirt. Che di da bel-

lezza. 

IL FEVRER HA MANEGIAU BEIN CUN NUS E SCHENGHEGI-

AU TEMPERATURAS CAULDAS E DABIA SULEGL. ASCHI 

BIA SULEGL CH’ENTGINS HAN GEST DEMONSTRAU LUR 

PLASCHER CUN SEPRESENTAR EN T-SHIRT ED ILS SPIAG-

HELS DA GRONDEZIA XL EIN ERA PUSPEI SEMUSSAI. MO 

LU EI IL MARS ARRIVAUS E CUN LEZ QUEI CHE NUS TUTS 

SAVEVAN CHE STUEVA VEGNIR, CHE NUS LEVAN MO BUC 

AURA STURNA = 
MODA STURNA
dad Annatina Dermont

L’aura cumonda noss mund. Ella dicta, sche ti vas 
oz ordadora u sche ti prefereschas la televisiun, sche 
jau prend il velo u il bus u sche jau tir en ils stivals u 
las sandalas. L’aura dicta la moda.

Jau, en mintga cas, tir en l’enviern mes 

mantè d’enviern e la stad mia giacca da stad. 

Sche jau possedess in giacca da primavaira, 

tirass jau en quella la primavaira e quella da 

l’atun l’atun. Sche las temperaturas fan scum-

bigls, pudessi capitar che jau tirass en la giacca 

da primavaira gia l’enviern. Saja sco i veglia, 

jau vuleva declerar che l’aura haja ina tscherta 

influenza sin la moda.

Ma tge far, sche l’aura fa da sturn? Sch’igl 

è in bel sulegl chaud, ma in vent fradaglias? 

U sch’i plova e dat sulegl il medem mument? 

Uschia èsi numnadamain in pau en l’Engalterra: 

i regia bain in clima favuraivel pervi dal cur-

rent dal golf, ma i tira in vent infernal. Jau ta 

di ch’el chatta mintga forina niva da tes corp. 

Qua sentas ch’i tira da la chomma si, fin si tar 

las chautschas sut. Tes chaltgogn vegn pli e 

pli steri. Uschia hai jau spert chapì che senza 

chautschas-chaltschiel n’èsi betg dad ir or da 

chasa.

Pachetada en bain, spetg jau sin il bus per 

l’universitad. Sin il »legher oransch«, sco el sa 

numna qua. Jau hai fraid, malgrà chautschas-

chaltschiel, giacca d’enviern e chapitscha. Sper 

mai ina studenta (natiralmain stain nus en lin-

gia per pudair entrar en il bus, quai è in duair 

qua. In maletg che fa rir, sche 20 persunas spet-

gan il bus.). Anyway, sper mai in studenta en 

sandalas! Quasi 6 grads! Plaunsieu va mia egli-

ada da sias chommas si. Naginas chautschas-

chaltschiel. Ah, ina giacca, tip sin ina giacca 

da primavaira. Nagina rassa! U bain ina rassa 

pli curta che la giacca? La matta davos mai 

che porta emu’s (ina sort stival d’enviern, fitg 

popular qua, u ch’i portan emus u sandalas, 

stronzi!) ha per la paja emblidà la giacca. Mini e 

t-shirt! That’s all! Ils umens n’èn betg megliers, 

els possedan para be flip-flops.

Jau na chapesch propi betg ils Englais. Il pli 

pauc lur ideas da moda. I pudess esser ch’els èn 

talmain stufs da sa vestgir tenor l’aura, perquai 

che quella sa mida trasora ed els laschan dar 

l’aura per ils lareschs. U cuntrari? Vuleva l’aura 

forsa s’adattar a la moda sturna! Hmm…

